
Ciemcoh  maz,

Hungzminz naeuz, de gangj gij vah neix mizdi
cengqgengz, lumjnaeuz doiq ciemcoh mbouj miz
yinxdaeuz geijlai.

Ranz Cau Hungzminz miz seiq boux vunz,
gvanbaz song boux, daeglwg caeuq dahlwg dem,
daeglwg doeg cizyez gauhcungh, dahlwg doeg
gauhcungh it nienzgaep. Ranz de giz ceiq gungzhoj
dwg, gvanbaz song boux youq Yejmaj Cin guh hong
hwnq ranz canh ndaej gij ngaenz haenx, ngamq
gaeuqdoh gij ngaenz gwndaenj dahlwg caeuq daeg—
lwg. De caeuq baz de ngoenznaengz yaek yungh
ngaenz, cienzbouh maqmuengh gij rwicwx ndaw
ranz.

Caeuq boux ciengx rwi hai cibizgaj rag aen
sieng rwi cungj bae gyaep gizlawz miz va hai couh
bae gizde mbouj doxdoengz, Cau Hungzminz ciengx
rwicwx, cungj dwg baengh caijsoq, couh lumj miz
mbangj dieg vunz gaeb mouraih dauq ranz ciengx
nei, cungj dwg donq haet gwn liux mbouj rox dong

haemh youq gyawz.
Ngeih

Ra rwicwx miz geij cungj fuengfap, ceiq
dwgrengz dwg bin bya, youq geh rin ra. Byahung
goengq dem goengq, miz haujlai luengq rin, aen
luengq dem aen luengq bae ra, gizgiz cungj ra caez,
neix aeu haujlai seizgan caeuq goengrengz. Geq
luengq rin ra rongzrwi, cienz baengh caijsoq. Miz
baez ndeu, Cau Hungzminz ra raen rongzrwi ndeu,
sou ndaej cibhaj gaen dangzrwi caemhcaiq daiq
gyoengq rwi dauq ranz, couh dwg baengh caijsoq.
Ngoenzhaenx, de cazyawj le geij bak aen luengq rin,
daj haet daengz haemh, song fwngz byouqbyang.
Dauq ranz gaxgonq, de youq goengq rin hungmbwk
ndeu yietnaiq, de song fwngz mbwgmbang duengq
youq henz rin, sawqmwh roxnyinh gwnz fwngz miz
gijmaz doxgaiq raih, yo fwngz baez yawj, dwg geij
duz rwi, de fwt miz cingsaenz, mbouj gamj
siengsaenq lwgda swhgeij. Youq neix gaxgonq, de
gaenbonj mbouj raen rwi mbin, geij duz rwi
saenzmaed neix, itdingh youq giz laeg laj rin daeuj.
Caen dwg dahraix, gij lwgrwi gwnz fwngz de youh
mbouj raen lo, Cau Hungzminz riengz aen baih
duzrwi mbouj raen haenx bae ra, ra a ra a, cij
yawjraen youq laj goengq rin hung neix, miz luengq
rin baemj youq gizde. Cau Hungzminz dawz saenj
faex raezrangh ndeu menh yoek haeuj ndaw bae,
baenz bak duz rwi “vungh vungh” mbin okdaeuj, de
sohsoh boemz youq gwnz deih, gij rwicwx yied mbin
yied lai, mbin baenz laepcupcup, douh youq gwnz

ndang de humx de baenz aen vunq vunz ndeu. Cig
daengz mbwn laep, duz rwi doeklaeng daj ndang
de mbin dauq rongz, de cij buet ringx dauq mbanj.
Youq ranz saek le geij amq haeux, heuh
Cunghgvangh boux canghyw ndaw mbanj, daiq
doenghgaiq dem, youh daeuj daengz henz goengq rin
hung, de menhmenh saiq ok rwimeh, liuxle yinx ok
gyoengq rwi, youh menhmenh ndaek hai luengq rin,
goengq rin lae dangzrwi haenx, hawj de caeuq
Cunghgvangh cungj muengz daengz mbwn rongh.

Cungj fuengfap wnq couh dwg doenggvaq baih
duzrwi mbin buenqdingh rongzrwi youq gyawz.
Itbuen cungj dwg bae gwnz bo hai rim vacwx haenx
maeuq, duz rwigoeng youq ndaw simva nyaengq-
nywd, liuxle mbin bae coh rongzrwi. Seizneix aeu
yungh vangyenjging bae cazyawj, cim maenh duz rwi
mbin haenx, yawj de mbin coh gizlawz, caz cingcuj
gij rizloh mbin de, yienzhaeuh bae riengz. Yied
depgyawj rongzrwi, duzrwi yied gveijmaj, itbuen rox
fwt sanq bae, mbin bae coh diegwnq, gvaqlaeng cij
youq giz mbouj mingzyienj ndeu doxcomz, caiq mbin
coh rongzrwi. Neix couh hawj bouxdwkrwi mbouj
daiq cingcuj lo. Mienhdoiq gwnz “rizmbin” gij rwi
dauqcawq mbinmbeng, mwngz mbouj rox yaek bae
gizlawz gyaep. Seizneix yaek hozraez, baenz naengh
roengz yietnaiq, siengjsiengj guh ndaej deng mbouj
deng, mbouj dwg cienzbouh duzrwi cungj gveijmaj,
hix miz saek duz daihlawq, seizneix yaek guh, couh
dwg caj duz huk de okdaeuj. Duz huk aiqdwg mbwq
bae fuengz caeg lo, aeu ndaej dangz daeuj, cigsoh
mbin bae rongzrwi, neix couh hawj Cau Hungzminz
cungj bouxdwkrwi neix miz seizgei bae aeu.

Lij miz cungj fuengfap ndeu, cungj fuengfap
neix mbouj dwg “vaih rongz aeu dangz”, cix dwg
“daiq mwngz dauq ranz”. Gangj gij “daiq mwngz
dauq ranz”, couh dwg siengj banhfap “cingj”
gyoengq twi senj rongz de dauq ranz. Dawz rwicwx
ciengx baenz rwiranz. Caeuq “vaih rongz aeu dangz”
mbouj doengz, “vaih rongz aeu dangz” daengj dwg
gaj gaeq aeu gyaeq, daiq mwngz dauq ranz” cix miz
menhmenh ndaej leih, dauhleix couh mbouj yungh
gangj lo. “Daiq mwngz dauq ranz” itbuen hix miz
song cungj fuengfap, cungj ndeu haemq hozunq,
couh dwg aeu dawz youq giz siengloh gyoengq rwi
senj rongz haenx, caj daengz seiz gyoengq rwi dingz
roengzdaeu] yietnaiq, coq ndei gij siengrwi bwh ndei
haenx, yaeuh rwimeh. Cungj ndeu haemq moegdoeg,
caj mbouj daengz gyoengq rwi douh roengz, yungh sa
saj hwnj mbwn bae bik gyoengq rwi “roengzdaeuj”,

liuxle ra rwimeh okdaeu;j.
Sam

Nanz ndaej ngoenz youqhoengq ndeu, Lij
canghraiz caeuq Cau Hungzminz bae ra rwigyoengq
senj rongz.

Ndaw gouj nyied, doenghnaz henjmyigmyig,
seizneix, rwigyoengq rongz hung nyaengq aeu va,
cungj yaek daengz seiz faen ranz, aen seiqgyaiq
duzrwi dwg mbouj dwg hix caeuq vunz doxlumj,
youq nanz le couh faenhai. Cau Hungzminz daiq Lij
canghraiz yungh aen fuengfap haemq moegdoeg
haenx, couh dwg yungh sa saj rim mbwn, bik
rwigyoengq “roengzdaeu;j”.

Duzduzduzduz, aen mozdozceh vaihvat Cau
Hungzminz haenx, doz hwnj Lij canghraiz, saenq—

saenq daenhdaenh ok Mbanjbazdu bae lo.
(2)



